
Audioaren erreferentzia:​ Bagoaz A2E25 ​Maiteminduta 
Maila​: A2 
Helburua:​ Ezagunekin aurrez aurreko harremanetan, asmoak eta iritziak adierazi.  
Funtzioa: ​Norbaiti edo zerbaiti buruz iritzia arrazoitu.  
Adierazpide linguistikoak:​ Niri iruditzen zait... / Nik uste dut...+ (e)LA. Nire ustez... ­­­ 
Niri iruditzen zait (uste dut) honek gaizki bukatuko duela. Nire ustez Lidek ez du 
horrelakorik merezi.  
Azken ekintza:​ Aurreikusi egin behar dute Josuk Amari zer erantzungo dion uda 
pasata, eta nola arrazoituko duen erantzun hori.  

1‐ ENTZUN AURRETIK  
1.1. Eszena erromantikoak gogoan  

Filmetako eszena erromantikoak gogoratu eta gero, ondo bukatu direnak eta gaizki bukatu direnak 
sailkatu behar ditu ikasleak, filmen izenak jarriz. Nahi izatera, filmen ordez, pelikula horietatik 
gogoratzen dituzten esaldiak jar ditzakete, eszena erromantiko horiei lotutakoak, alegia. Edo eszena 
bera deskribatu. 

Elkartu daitezela  lagunarekin eta adostu ditzatela bi film edo bi esaldirik erromantikoenak. 

Talde handian komentatu ditzatela nork bere filmak eta esaldiak. 

2‐ ENTZUN BITARTEAN  
2.1. Josu eta Amaia, Amaia eta Josu. 

Ulermen­ariketa egin audioaren lehen zatia entzun bitartean. 

Erantzunak​: 
1.­ Biak daudela elkarrekin maiteminduta. 
2.­ Bere sentimenduak argitzeko denbora. 
3.­  Amaiarekin maiteminduta dagoela onartzeari buruz. 

2.2. Bi ala hiru? 

Ulermen­ariketa egin: egia diren lau ideiak antzeman behar dituzte audioa osorik entzun 
bitartean.  

Erantzunak: 
Josu eta Amaia gustura daude elkarrekin. 
Biak gaizki ari dira pasatzen: gogorra da egoera. 
Amaiak zerbait gehiago nahi du Josurekin. 
Hainbat egun ditu Josuk zalantzak argitzeko. 

Lagunarekin erantzunak erkatzeko esan; erantzunaren arrastoan zerk jarri dien esatea ere gaizki ez.  

3‐ ENTZUN ONDOREN  

3.1. Hizkuntzari erreparatzen 
Lauki urdinean iritzia emateko hainbat baliabideren berri ematen da. ​Niri iruditzen zait (nik uste dut)                             

+ ­(e) LA edo Nire ustez + aditza aldaketarik gabe, ­(e)LA gabe alegia. ​Baliabideak audiotik ateratako                               
adibideekin hornitzen dira, edo audioko ideiaren bat moldatzen da baliabide horietako batzuk kontuan                         
hartuta. (ikus lauki urdina)  

3.2.  Amaia eta Josu: pentsatzen dutena esaten  
Audioan behin baino gehiagotan, beren egoera dela eta, zer pentsatzen duten, euren iritzia esaten 

dute. Horretarako hainbat ideia plazaratzen dituzte biek.  

Ideia horietako batzuk idatzita dituzte ikasleek 3.1. ataleko formak erabiliz idatziz birformula ditzaten. 
Aurreneko ideia eta birformulatzea eman egiten zaie lagungarri.   

Erantzunak: 
1.‐ Niri iruditzen zait guk egiten ditugula zailak egoerak. 
2.‐  (Nik) uste dut denbora behar dudala. 
3.‐ (Nik) uste dut ezin dituzula bi pertsona batera maitatu. 
4.‐ Nire ustez oso erraza da! bai ala ez. 
5.‐ Nire ustez arazo bat daukagu   

3.3.  Zer erantzungo dio Josuk Amaiari? 

  Audioko elkarrizketako azken esaldiak irakurri ondoren, ikasleak aurreikusi egin beharko du, 
idatziz, uda pasata Josuk zer esango dion Amaiari. Bi aukera ditu Josuk: Amaiaren bikotekide izan ala 
ez. Bata zein bestea izan, Josuren erantzuna arrazoitzeko eskatzen zaio ikasleari. Bi aukera horiek 
islatzen dituzten erantzun eta arrazoiak dituzte idatzita ikasleek lagungarri: esaldi hauetan 3.1. ataleko 
formak sartu baitira, komeni da ikasleek ere horiek baliatzea Josuren erantzuna idazterakoan.   

Ikasle guztien artean erabaki dezatela gehien gustatzen zaien erantzuna.   

TRANSKRIPZIOA 
 
JOSU.— ​Egoera ez da erraza, Amaia! 
AMAIA.— ​Guk egiten ditugu zailak egoerak. 
JOSU.— ​Bai, seguru asko arrazoi izango duzu. Baina niretzat oso gogorra da. 
AMAIA.— ​Eta niretzat ere bai. Garbi dago elkarrekin gustura gaudela. 
JOSU.— ​Oso gustura. 
AMAIA.— ​Baina nik zerbait gehiago nahi dut zurekin. 
JOSU.— ​Eta nik zurekin! Baina Liderekin nago eta asko estimatzen dut. 
AMAIA.— ​Estimatu? Esan diozu berari “estimatu” egiten duzula? 
JOSU.— ​Esateko modu bat da, neska. 
AMAIA.— ​Barkatu, barkatu. Ez dut zuen arteko kontuetan sartu nahi. Baina erabaki bat hartu 
behar dugu. 
JOSU.— ​Ez dakit zer egingo dudan. Oso nahastuta nabil eta denbora behar dut. 
AMAIA.— ​Denbora? Zertarako? 
JOSU.— ​Nire sentimenduak argitzeko. 
AMAIA.— ​Josu, ni zurekin bezala ez naiz inorekin moldatu. Zurekin maiteminduta nago eta... 
JOSU.— ​Eta Lide? 
AMAIA.— ​Lide ez, zu. Kontua da zuk zer nahi duzun. 
JOSU.— ​Ezin diot hori egin Lideri. 
AMAIA.— ​Josu, nirekin maiteminduta zaude? 
JOSU.— ​Bai, baietz uste dut. 
AMAIA.— ​Bai ala ez? 
JOSU.— ​Oso zaila da, Amaia! 
AMAIA.— ​Ez, oso erraza da: bai ala ez. 
JOSU.— ​Bai, bai, noski! 
AMAIA.— ​Ba orduan arazo bat daukagu. 
 
ETENA 
 
JOSU.— ​Baina ni Liderekin nago, ezinezkoa da. 
AMAIA.— ​Ezin dituzu bi pertsona batera maitatu, Josu. 
JOSU.— ​Bost urte egin ditut berarekin. Ez du horrelakorik merezi. 
AMAIA.— ​Badirudi garbi dagoela zer sentitzen duzun, baina ez zer nahi duzun. 
JOSU.— ​Hala da, bai. 
AMAIA.— ​Ba ni banoa. Uda osoa daukazu pentsatzeko. Zure barrua argitzen duzunean, hitz 
egingo dugu. Agur. 
 
JOSU.— ​Kaka zaharra! 

